[bookmark: _GoBack]	Xarici mühitlə bitkilər arasında olan münasibət birinci növbədə bitkilərin həyat prosesinə, onların morfoloji və anatomik quruluşlarına təsir göstərir. Ona görə də ekologiyanın bitki fiziologiyası, morfologiyası və anatomiyası ilə sıx qarşılıqlı əlaqəsi vardır. Bitki orqanizmində əmələ gələn hər hansı bir xüsusiyyət və baş verən fizioloji dəyişkənlik ekoloji şəraitlə izah edilir. Bitki aləminin təkamülü və sistematikasını dərk etmək sahəsində ekologiyanın böyük əhəmiyyəti vardır. Belə ki, bitki növlərinin əmələ gəlməsi prosesi mühitlə əlaqədardır.
	Bitkilərlə ətraf mühit arasında sıx əlaqə olduğundan xarici şərait onlarda müəyyən iz buraxır. Buna görə də ətraf mühit amillərini nəzərdən keçirmək lazımdır.
	Bitkiləri əhatə edən ətraf mühit amillərini adətən, aşağıdakı qruplara bölürlər:
1. İqlim amilləri.
2. Edafik və ya torpaq amilləri.
3. Biotik amillər.
4. Antropogen amillər.
5. Oroqrafik və ya relyef amilləri.
6. Tarixi amillər.
Lakin belə bölgü şərtidir. Təbiətdə bütün amillər sıx əlaqədardır. Bu amillər bir-birinə və onlarda baş verən dəyişikliklər bütün canlı orqanizmlərə kəskin təsir göstərir.

İqlim amilləri – bitkilərin həyat sürdüyü iqlim şəraiti, əsasən, su, işıq, temperatur və hava kimi amillərin cəmindən ibarətdir.
Su amili. Məlumdur ki, su bitki hüceyrələrinin vacib tərkib hissəsidir, orqanoidlərin kolloid vəziyyətini təmin edir, torpağın və bitkilərin metabolizm maddələrinin həll olmasına şərait yaradır və s. Su torpaqda olan mineral maddələri özündə həll edib, onlarla birlikdə bitkiyə sorulur və bitkilərdə gedən fizioloji proseslərdə (fotosintez, transpirasiya və s.) iştirak edir.

İşıq amili. Yaşıl bitkilərin həyatında işıq xüsusən böyük rol oynayır. Məlum olduğu kimi, fotosintez prosesi yalnız işığın iştirakı ilə gedir. Ona görə də yaşıl bitkilər üçün işıqsız həyat yoxdur. Fotosintez prosesi nəticəsində bitki üzvi maddələri sintez edərək potensial enerji ilə öz orqanizmini təmin edir. İşıq, transpirasiya, mineral qidalanma və böyümə proseslərinə, keyfiyyət dəyişkənliyinə və bitkidə gedən bütün fizioloji proseslərə böyük təsir göstərir.

İstilik amili. Bitki həyatı üçün torpağın və havanın temperaturu mühüm şərtlərdən biridir. Böyümə və inkişaf prosesləri, onların intensivliyi müəyyən dərəcə istilik və onun təsir müddətindən asılıdır. Fotosintez, transpirasiya, bitki orqanizmində maddələrin müxtəlif birləşmələrə çevrilməsi prosesi və maddələr mübadiləsi də müəyyən temperatur şəraitində baş verir və bu temperaturdan sıx asılıdır.
Hava və külək amilləri. Havanın tərkibi adətən, sabitdir və həcm etibarilə       78 %-ə qədər azot, 21%-ə qədər oksigen, 1%-ə qədər arqon, 0,03%-ə qədər karbon qazı, hidrogenin izi və qeyri-sabit miqdarda ammonyak, kükürd 2-oksiddən və s. təşkil olunmuşdur.
Hava şəraitinin bitkilərin inkişafına təsiri böyükdür. Havada olan sirkə turşusu, etilen, aseton və s. bitkilərə mənfi təsir göstərir. Hətta onların məhv olmasına səbəb olur. Atmosferin çirklənməsi, ümumiyyətlə bitkilərə mənfi təsir göstərir və çox zaman onların məhv olmasına gətirib çıxarır.

Küləyin də bitkilərə, xüsusilə transpirasiyaya təsiri böyükdür. Küləkli havada bitkilərdə suyun buxarlanması artır. Əgər külək həm isti, həm də qurudursa, bitkinin toxumaları susuzlaşır, su balansı pozulur və nəticədə tumurcuqlar məhv olur, cavan yarpaqlar solur, çiçək qönçələri tökülür və s. İsti külək nəmli olduqda isə bitkilərin yaxşı inkişafına şərait yaradır. Külək bitkinin toxum, meyvə və sporlarının təbiətdə yayılmasında da iştirak edir. Bəzi bitkilərin toxum və meyvələrində külək vasitəsilə yayılmalarına kömək edən xüsusi kəkillər, qanadcıqlar və s. olur.
Edafit torpaq amillərinin – bitkilərin yaşayışı üçün olduqca böyük əhəmiyyəti vardır. Bitki torpaq üzərində bitir və orqanizmdə gedən biosintetik reaksiyalar üçün lazım olan suyu və mineral maddələri torpaqdan alır. Torpağın strukturunun, onun fiziki və kimyəvi tərkibinin, temperaturunun, aerasiyanın, rütubətin də əhəmiyyəti və təsiri böyükdür. Bitkilərinin kök sisteminin quruluşu və inkişafı torpağın strukturu ilə sıx bağlıdır. Eyni zamanda torpağın da quruluşu, fiziki-kimyəvi xassələri bitkilərdən asılıdır. Səhralarda olduğu kimi bitkisiz torpaq struktursuz olur.

Biotik amillər. Bitkilər digər orqanizmlərlə - insan, heyvan və bitkilərlə əhatə olmaqla, daim bir-birilə mürəkkəb əlaqədədir.
Eyni sahədə bir-birindən asılı yaşayan və bir-birinə müəyyən təsir göstərən orqanizmlər cəmi biosenozluq, onların bir-biri ilə olan əlaqəsi isə biosenoz adlanır. Bitki ilə heyvan, bitkilərin bir-biri ilə və nəhayət insanın bitkilərə olan təsirinin cəmindən ibarətdir.
Bitkilərin bir-birinə olan təsiri və eləcə də onların arasında olan münasibət olduqca müxtəlifdir. Bunlardan ikisi xüsusilə fərqlənir: hər iki tərəf qarşılıqlı təsirdən mənfəət qazanırsa, bu simbioz, yalnız bir tərəf mənfəət hasil edirsə birtərəfli mənfəət adlanır.
Simbiotik əlaqəyə paxlameyvəli bitkilərlə bakteriyalar, ali bitkilərlə göbələklər (mikoriza) və yosun, göbələk və bakteriyalar arasında olan əlaqələri misal göstərmək olar. 
Birtərəfli mənfəət alan formalara isə misal parazit bitkiləri, bir bitki orqanizminin digər bitki orqanizminə yapışaraq yaşaması və digər bitkini özünə dayaq (söykənəcək) edən lianları göstərmək olar.
Antropogen amillər. İnsan öz yaradıcılığı ilə bitkilər aləminə çox güclü təsir göstərir. Bu təsir həm müsbət, həm də mənfidir. Onları becərmək yolu ilə areallarını genişləndirir və yeni-yeni rayonlarda inkişafını həyata keçirir. Cənub rayonlarına xas olan bitkilərin becərilməsində çox mühüm işlər görür. Həmçinin cənub və mülayim iqlimdə yaşayan bitki növlərinin soyuq şimal iqliminə uyğunlaşdırılması sahəsində də insanların bitkilərə olan təsiri olduqca böyükdür.

İnsanlar bataqlıqları qurudub, susuz torpaqları süni surətdə suvarmaqla torpağın simasını dəyişdirir. Müxtəlif növ bitkiləri becərir və keyfiyyətini yaxşılaşdırır, yeni-yeni çeşidlər və növ müxtəliflikləri əldə edirlər.
Lakin insanlar öz fəaliyyətləri ilə bitkilərə və bütün bitki landşaftına mənfi təsir də göstərir.

